
					இப்பக்கம் மெய்ப்பு பார்க்கப்படவில்லை
நெய்தற் கன்னி ஒ 169

பெண்ணின்பால் கொண்ட காதல் நோயால் கருத்திழந்து போன நான் பாடப் போகும் பாட்டை நீங்கள் எல்லோரும், சற்றே நின்று கேளுங்கள் ! என்று தொடங்கிப், -

“பெரியோர்களே! என்னைப்பற்றி வருத்தி, என்னை இந்நிலைக்குக் கொண்டு வந்த இக் காதல் நோயையும், அந்நோய் தீர மருந்தாக மதித்து நான் கொண்ட இப்பனை மடலால் ஆன இக்குதிரையையும் எனக்கு அளித்தவள், என்னால் காதலிக்கப் பெற்றவளும், ஒளி விளங்கும் அணி வகையால் வனப்பு மிகுந்து விளங்குபவளும் ஆய இம்மலர்க் கொடியாவாள்.

"நெற்றியழகு வாய்ந்த இந்நங்கை நல்லாள் அளித்த காமநோய், என் அறிவால் அடக்கி ஆளற்கு இயலா அருமை உடைத்து. ஆசைகளை அடக்கி ஒரு வழி நிறுத்த வல்ல என் நிறை, குணத்தை என்பால் நில்லா வண்ணம் அழிக்கும் அத்துணை ஆற்றல் வாய்ந்தது. அக் காம நோய்க் கடலில் வீழ்ந்துவிட்ட என் உயிர், அக் கடலை நீந்திக் கடந்து கரையேற மாட்டாது கலங்குகிறது. அவ்வுயிரை, என்னைக் கைவிட்டுப் போகாவாறு காத்துக் கொள்ளும் ஆற்றல் என் கையில் இல்லை. அது என் ஆற்றல் எல்லையைக் கடந்து போய்விட்டது; உப்புப் பாத்தியில் கிடக்கும், உப்புக் கட்டியாலான ஒரு பாவை மழைத்துளி வீழத் தொடங்கியதும் சிறிது சிறிதாகக் கரைந்து, இறுதியில் உருவிழந்து போவது போல், என் ஆருயிரும் இவள் தந்த காமநோயால் சிறிது சிறிதாகத் தேயத் தொடங்கி விட்டது. - "பெரியோர்களே! என் தோள்மீதும், நான் ஏறி அமர்ந்திருக்கும் இம்மாவின் கழுத்திலும் கிடந்து நாறும்

		 இப்பக்கம் கடைசியாக 22 பெப்பிரவரி 2018, 06:31 மணிக்குத் தொகுக்கப்பட்டது.

